
Lefel: Mae’r dasg hon yn addas ar gyfer lefel Hyfedredd

*Darllenwch y portread isod ac atebwch y cwestiynau sy’n dilyn.

Crwydryn olaf Cymru?
Detholiad o ‘Portread o George Gibbs’ gan Caryl Lewis
Plyga ei gorff crebachlyd dros fwrdd y caffe, gan anwybyddu'r bwrlwm o bobl fywiog

o'i gwmpas a'u llif o gleber swnllyd. Mae pawb yn Llambed yn adnabod George - bonheddwr yr hewl a chrwydryn olaf Cymru mae'n debyg. Gwelir ef bob dydd yn ymlusgo wrth ymyl sgerbwd clonciog ei feic - yn treulio oriau yn crwydro prif strydoedd Llambed. Darn colledig o jig-so ydyw, yn ceisio darganfod ei le ym mhatrwm y gymdeithas.

Cerdda'n oediog gan bwyso ar un troed a llusgo'r llall. Fe'i gwelwch yn tremio dros ei sbectol i ffenestri'r siopau. Ar ei ben mae het ffelt ddu

gyda bathodyn y Ddraig Goch yn disgleirio arni. Ar draws ei fynwes mae strapen bag

bratiog. Mae llewysau ei got gwiltiog ddu yn rhy hir ac yn cuddio'r oriawr ar ei arddwrn sydd bob amser awr yn hwyr. Ar ei siwmper gwisga fathodyn o ladi Gymreig. Dyw ei drowsus sgleiniog-y-pengliniau ddim yn cyfarfod â'i sanau na'r traed blinedig yn y sgidiau cynfas.
Cafodd George Gibbs ei eni yn Glasgow yn un o bump o blant, ac mae ganddo acen

Albanaidd amlwg. Siarada ryw gymysgedd rhyfedd o Gymraeg a Saesneg. Yn yr Ail

Ryfel Byd fe beryglodd ei fywyd i achub eraill, ac ar ôl dychwelyd o uffern y rhyfel bu'n

troedio ffyrdd y wlad yn grwydryn, yn cario ei fyd mewn pram baban a wthiai o'i

flaen.
Byddai George yn gwneud ychydig oriau o waith ar ffermydd yn gyfnewid am le mewn ‘sgubor, am lanw stên de a thoc o fara. "I once slept in a graveyard where a dead lady walked...  she didnae bother me... it's the living you have to look out for, isn't it?" Mae George yn synnu a rhyfeddu ac yn falch hefyd o'r diddordeb a gymer eraill yn ei grwydro parhaus. "O aye, plain John Smith came to see me once from the Sunday People - but I lost him in the mynydde. O Duw, I didnae see where he went..."
Mae gan George lawer o ffrindiau yn y dre a bydd yn danfon cardiau Nadolig atynt. Yn wir, mae nifer o ffermwyr y cylch yn gadael gwely a lamp yn y ‘sgubor drwy'r flwyddyn er mwyn i George gael galw pryd a fynno. Dywed George na chafodd erioed ei droi ymaith o ddrws yng Nghymru, ac iddo dderbyn aml i gildwrn gan wragedd fferm.
Syrthiodd George mewn cariad â grug ac eithin Cymru a hoffai weld Cymru yn wlad rydd unwaith eto. Rhoddodd lun o'i arwr Gwynfor Evans ar bared ei gartref. Mae George yn ystyried fod Gwynfor yn wr bonheddig a dywed na ddaeth erioed o gartref Gwynfor heb lenwi ei bocedi. Ond wedi rhodio heolydd Cymru am dros ugain mlynedd, cafodd George ei gorlannu gan yr Awdurdod Lleol mewn tŷ yn Llambed. Gorfodwyd iddo gymryd byngalo bychan ar gyrion y dref, ac yno bellach mae'n byw.

Mae gwreiddiau yn bwysig i George: “I will stay in Cymru and be buried here.”
Bydd yn cysgu bob nos ar fatras blodeuog ar y llawr yng nghanol ei lolfa, gyda'i ben yn gorffwys yn erbyn bocs yn llawn o'r pabi coch i'w gwerthu ar Ddydd y Cofio. Weithiau, wrth orwedd ar ei fatras liw nos daw'r atgofion yn ôl am yr hen deulu a'i aelwyd gynt. Y gân, y symudiadau a'r cariad. Clyma ei fysedd yn glymau caled wrth i'r atgofion cignoeth lifo'n ôl fel llanw'r môr.
Ar ddydd VJ mae'n gwisgo tair medal ar ei fynwes. (Gwerthodd y bedwaredd unwaith er mwyn talu am bryd o fwyd). Mae lliwiau amryliw y rhubanau wedi pylu, ond wrth wisgo'r medalau mae George yn cerdded yn llai llesg. Cerdda â holl urddas hen filwr ar Ddydd VJ, a'i wyneb yn wên i gyd. “Life has been good.”
Ryw ddydd fe fydd George yn codi ei bac i grwydro eto. Y diwrnod hwnnw ni bydd eisiau iddo chwilio fyth mwy. Fe gaiff afael ar y darn colledig a'i uno drachefn â'i wraig - y wraig y dychwelodd yn ôl ati o'r rhyfel, a'i darganfod wedi'i chladdu yn adfeilion ei chartref ifanc.

(Diolch i’r Faner Newydd am ganiatâd i ddefnyddio’r darn.)
Tasgau:
1. Mae’r geiriau canlynol yn ymddangos yn y darn. Gyda phartner, esboniwch beth yw ystyr y geiriau a cheisiwch ffurfio geiriau eraill ohonynt.

Troedio            e.e. troed, traed.....

2. Dyma frawddeg sy’n ymddangos yn y darn: 
‘...y wraig y dychwelodd yn ôl ati o'r rhyfel.’
Esboniwch pa fath o gymal yw hwn, gan greu brawddeg eich hunan sy’n cynnwys yr un cymal:

Gwelodd y bachgen...

	3. Nodwch 4 ffaith am gefndir George:

4. Ygrifennwch bortread o hen gymeriad dych chi’n ei adnabod / yn ei gofio. Cofiwch ddisgrifio nodweddion y person yn ogystal â rhoi manylion corfforol.

5. Trafodwch mewn grwpiau:

· [image: image3.wmf]Yn eich barn chi, pam dechreuodd George Gibbs grwydro?
· Ydych chi’n adnabod / yn cofio crwydryn yn eich ardal chi?
· A ddylai pobl gael yr hawl i fyw ym mha bynnag ffordd y dymunent? 

· Ai ‘crwydraid’ yw’r holl bobl ddigartref sydd yn ein cymdeithas, mewn gwirionedd?  
